
15. oktober 2012   UKA 2012/141 
 
 

NAQQIUT 
Siunnersuut 17. august 2012-mik ullulerneqarsimasoq taarserpaa.  
EM 2012/141 allaqqasoq Iluarsineqarpoq UKA 2012/141–mut. 

 
                     
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matu-
muuna saqqummiuppara: 
 
 
Ukioq 2013 pinngitsaaliisarnernut akiuiniarfittut ukiunngortinneqarnissaa pillugu 
Naalakkersuisut peqquneqarnissaannik Inatsisartut aalajangiiffigisassaattut siunnersuut.  
(Inatsisartunut ilaasortaq Astrid Fleischer Rex, Demokraatit) 
 
 
Tunngavilersuut  
Kisitsisit quarsaarnarput! 
 
Nunami maani 2011-mi pinngitsaaliinerit pinngitsaaleeriarnerillu 124-t nalunaarugineqarput. 
2010-mi suli amerlanerupput: 159-t. 
 
Nunanut allanut uangutsinnut assersuuttakkatsinnut naleqqiullugu kinguaassiutitigut kan-
ngutsaattuliornerit nunami maani quarsaannaannartumik amerlapput. Innuttaasut 10.000-likkaat 
tunngavigalugit Savalimmiuni 2005-mi tallimat nalunaarutigineqarpoq kinguaassiutitigut kan-
ngutsaattuliorsimasutut.  Danmarkimi sisamaapput. Taava Kalaallit Nunaanni? 66-iupput. Tassa 
imaappoq 370 – t unnerluutigineqarput ukiup ataatsip ingerlanerinnaani. 
 
Kanngutsaattuliornerilli tamarmik nalunaarutigineqarneq ajorput, taamaattumik ilumoortoq suli 
annertuneruvoq. 1983-mi misissuinerup takutippaa, Kalaallit Nunaanni arnat sisamaangaangata 
ataaseq inuunermini minnerpaamik ataasiarluni kinguaassiutitigut kanngutsaattuliorfigineqartart-
oq. Malunnanngilarlu kisitsisip ullumikkut appasinnerunsisaa. Paarlattuanik kisitsisit qaffasinne-
rupput misissuinermi nutaanermi ingerlanneqartumi 2005-miit 2007-mut: 43 procenti!  
 
Pivarput ajornartorsiut amilaarnartoq, ajornartorsiut inooqatigiinnut inunnullu ataasiakkaanut 
angisuumik sunniuteqartarpoq pinerluffigineqartunut taassumalu qanigisaanut. 
 
Demokraatinut qularutissaanngilaq; politikeritut akisussaassuseqartutut iliuuseqartariaqarpugut 
assigiinngitsunik. Pisussaaffeqarpugut arnat kanngutsaattuliorfigineqartut ikiussallugit. Pisus-
saaffeqarpugut pinerluttut iliuuseqarfigissallugit. Aamma peqataanik pisussaaffeqarpugut pina-
veersaartitsissalluta, Kalaallit Nunaat nunaaqqullugu, arnat ersioratik angalaarfigisinnaasaat.  
 
Demokraatini taamaattumik siunnersuutigissavarput ukioq 2013 pinngitsaalinermut pinaveer-
saartitsivittut atussagipput. 

Siunnersuutigissavarput, ukiumi suliniarfiusussami periutsinik apersuusersuisumik qaammarsa-
assasugut ilaatigut TV-mi filmit naatsuliat, radiomi TV-milu aallakaatitassiat innuttaasunillu 
ataatsimiititsisarnerit sakkugalugit. Tarnip pissusaanut immikkut ilisimasallit, politiit, nakorsat, 
pinngitsaalineqarnikuusimasut, pinngitsaalineqarsimasunut qanigisaasut allallu oqallinnermi 
tunngavissanik saqqummiisinneqartarsinnaapput. 
 
Qaarmarsaanerup siuarsassavaa angutit paasinninnerunissaat pinngitsaalineqartut qanigisaasullu 
qanoq sunnerneqartarnerannut. Peqataanik aamma qaammarsaanermi pinngitsaaliisarnerup 
paquminartuunera ammasumik eqqartorneqarsinnaavoq, pinngitsaalineqarsimasut sassarnissa-
minnut sapiinneruleqqullugit. Pinngitsaalineqarsimagaluarlutik nipangiussiinnartartut 
ikiorneqarneq ajorput, pinngitsaaliisullu suneqarneq ajorlutik taamaasillutik piareeqqittarput tul-
lissaanik inuunermik aserorterinissaminnut. Tamannarpiarlu pissutigalugu pingaartorujussuuvoq 
paqumiginninnerup piiarnissaa. Kanngusunnerup pinerluttoq eqqussavaa, pinerlineqartoq pinna-
ni. 
 
Aappassaatut aamma pingaaruteqarpoq ukiumi immikkut iliuuseqarfissami eqqartussagatsigu 
pinerluffigineqartut qanigisaasullu qanoq ikiorsinnaanerigigut. Tamatumunnga atatillugu 
erseqqissarneqassaaq, ikiorneqarnissamut ikorfartorneqarnissamullu pinerluffigineqarsimasut 
qanigisaasullu sunik piumasaqarsinnaassanersut. 
 
Demokraatini kissaatigaarput, pinngitsaalineqarsimasut pinngitsaaleriarneqarsimasulluunniit 
sianerfigisinnaasaannik oqarasuaammik pilersitsisoqassasoq – ulloq unnuarlu ammasartussamik 
– pinerluffigineqartut siunnersortiffigisinnaasaannik ilitsersorneqarfigisinnaasaannillu.  
 
Demokrati neriuutigaarput partiit allat Naalakkersuisullu suli amerlanerusunik isumassarsi-
aqarsimassasut.   
 
Pisortanut aningaasatigut allaffissornikkullu kingunissai  
Pisortanut aningaasatigut kinguneqassaaq. Aningaasartuutit qanoq angitigissanerannut 
apeqqutaavoq suliniarfissat aalajangiunneqarumaartussat qanoq annertutigissanersut. Assersuuti-
tut oqaatigineqarsinnaavoq, Naalakkersuisut tagginnikuummassuk peqqinnissakkut peqqissutsi-
kkullu kingunissaasa qaammarsaassutigineri 100.000 koruunit missaanni akeqarumaartoq. Pisu-
ussutinik uumassusilinnik piujuaannartitsinissaq pillugu qaammarsaaneq annertunerungaatsi-
artoq Tulugaq, ukiuni marlunni ingerlasoq aamma innuttaasunik ataatsimiititsinernik nassata-
qartoq 5 mio koruunit sinnerlugit akeqarpoq. Siunnersuutip matuma kinguneranik Naalakkersui-
sut aningaasaliissuteqartariaqanngillat aalajangersimasumik amerlassusilimmik. Demokraatinili 
kaammattuutigissavarput 1 aamma 2 mio. koruunit missaanni immikkoortitsisoqassasoq. Demo-
kraatini siunnersuutigaarput, aningaasat Peqqinnermut pisortaqarfimmut kiisalu Ilaqutariinner-
mut, Kulturimut, Ilageeqarnermut Naligiisitaanermullu pisortaqarfimmut missingersuutaanni 
nassaarineqassasut.  
 
Namminersorlutik Inuutissarsiortunut aningaasatigut allaffissornikkullu kingunissai 
Soqanngilaq 
 
 
Innuttaasunut aningaasatigut allaffissornikkullu kingunissai  
Soqanngilaq 

17. august 2012  EM 2012/141 ILANNGUSSAQ 


 


 


Pinngitsaaliinerit assigiinngitsut tallimaapput:  


 


• Saassunneqarluni pinngitsaalineqarneq. Pinngitsaaliineq tassani pinngitsaalineqartoq 


pinngitsaaliisorlu imminnut ilisarisimanngillat. Assersuutigalugu aqqusinermi 


soqannginnersamiluunniit tassanngaannik saassussinerusinnaavoq. Saassussilluni 


pinngitsaaliinerit politiinut apuunneqakulanerupput allanut pinngitsaaliinernut naleqqiullugit. 


Qularnanngitsumik apeqquserneqarsinnaanngimmat ilumut kanngutsaattuliortoqarsimasoq.  


 


• Ilisarisimasamik pinngitsaaliineq. Pinngitsaaliinermi tassani pinngitsaalineqartup 


pinngitsaaliisoq ilisarisimareerpaa, atoqatiginikuunaguli. Ilisarisimapput soorlu ikinngutigiittut, 


suleqatigittuut, affarleriittut imaluunniit nalliuttorsiornermi qarasaasiamiluunniit 


naapissimasinnaapput. Ilisarisimasamik pinngitsaaliisoqartillugu pinngitsaaliineq sioqqullugu 


ajuutigeqatigiittoqarsimasinnaavoq imaluunniit kaammattoqatigiittoqarsimasinnaavoq.  


 


• Aappaasup pinngitsaaliinera. Pinngitsaaliisuulluni maannakkut aapparisaq imaluunniit 


aapparisimasaq. Pinngitsaaliisoqartillugu pinngitsaaliineq pisinnaasarpoq persuttaannermut 


atatillugu imaluunniit persuttaatereernerup kingorna. Qaqutigoorpoq aappariit akornanni 


pinngitsaaliisoqarsimatillugu pinngitsaaliinerup nalunaarutigineqartarnera, pissutaagunarluni 


pinngitsaalineqartup upperineqannginnissaminut ernumanera. 


 


• Arlariit pinngitsaaliinerat. Ataaseq arlariinnit pinngitsaalineqarpat, arlariit 


pinngitsaaliisimasut pineqartarpoq. Ataaseq pinngitsaaliisimasinnaavoq sinnerilu 


aalajangeeqqasuullutik imaluunniit isiginnaartuusinnaapput iliuuseqaratik. Aamma arlariit 


pinngitsaaliisinnaapput tulleriiaarlutillu pinngitsaalineqartoq atoqatigeqattaarlugu. 


 


• Nukillaaqqasumik/ ikiaroortumik pinngitsaaliineq. 


Atoqatigineqartarpoq inuk imminut illersoriarsinnaanngitsoq nukillaaqqanini/ikiaroornini 


pissutigalugu. Pinngitsaalineqartoq sakkortuumik ikiaroorsimasinnaavoq, 


aalakuugaatsiarsimasinnaavoq, sinissimasinnaavoq imaluunniit silaaruteqqasimasinnaavoq.  


 


 





